
XOSEFA XOVELLANOS, PRIMER ESCRITORA CONOCIDA  
EN LLINGUA ASTURIANA 

 

Xosefa Xovellanos (1745-1807) nació nel senu d’una familia de bona posición 
económica, y estos oríxenes privilexaos ficieron que tuviere acceso a una educación 
de calidá, a diferencia de munches muyeres de la so época. Casóse mui xoven y tuvo 
trés fíes, pero tanto elles como’l so maríu 
morrieron mui pronto, quedando Xosefa mui 
afeutada por estes perdes. A partir d’esi 
momentu va dedicar so vida a educar a los 
más desfavorecíos, y llegó a entrar nun 
conventu como monxa. Ellí pasó una 
enfermedá mui grave y morrió a los 62 
años. 
Xosefa Xovellanos, a la que se conoz 
popularmente como L’Argandona, cultivó 
sobremanera’l xéneru de la poesía. Ye, 
amás, la primer escritora muyer de la que 
se tiene constancia nel nuestru idioma y 
una de les sos poetes más importantes.  
Foi una muyer mui progresista, tanto pa la 
dómina na que vivió como pa la posición 
social de la que partía. Les sos idees tán 
presentes na so obra poética, como puede 
observase nel poema que dedica a les celebraciones n’Uviéu pola coronación de 
Carlos IV, y nel que critica de forma irónica la figural del rei y los gastos d’esti tipu de 
festexos.  
El so hermanu mayor, Gaspar Melchor de Xovellanos, siempre tuvo un mayor 
reconocimientu ente la población, y durante munchu tiempo Xosefa foi conocida como 
la “hermana de Xovellanos”, dalgo mui común nel tratamientu de les muyeres a lo 
llargo de la historia. De toles maneres, la importancia lliteraria d’esta autora vese nel 
premiu que lleva’l so nome, que s’entrega tolos años a la meyor novela escrita 
n’asturianu, y que ye ún de los más prestixosos de les nuestres lletres.  
 


